
Laboratòriu musicale pro pipios: 'Deu lìgiu sa mùsica' in Biddesatu" 

Mèrcuris a merie, a ora de is 
16.30, acanta sa biblioteca 
comunale de Biddesatu, s'at a 
fàghere su laboratòriu "Deu lìgiu 
sa mùsica", organizadu dae is 
isportellistas Alessandro Podda e 
Barbara Serrau de s'Ufìtziu Lìngua 
Sarda de su Gerrei, gestidu dae 
sa sotziedade Suia. 

Sa faina, dedicada a is pipios chi 
frecuentant s'iscola primària, 

faghet parte de unu progetu de propedèutica musicale chi punnat a 
creare unu ligàmene intre su mundu de sa mùsica e is pipios, impreende 
su mètodu de su "Mastru Libero". Custu acostamentu est istadu pensadu 
dae Libero Iannuzzi, insinnante de mùsica ispetzializadu in propedèutica 
musicale e didàtica pro pipios. Iannuzzi at isvilupadu unu mètodu de 
insignamentu musicale pro is prus piticos chi podet èssere adatadu fintzas 
a livellu locale, cumpresu su de sa traditzione musicale sarda. 

Gràtzias a su pessonàgiu imaginàriu “Rocu Cocu”, is pipios ant a tènnere 
s'oportunidade de imparare is primas notziones de solfègiu e de 
reconnòschere is sonos musicales. 

Su laboratòriu, chi est istadu giai propostu cun una bona resessida in is 
comunos de Ballau, Silius e Pauli Gerrei, at a èssere estèndidu a totu is 
comunos de s'Unione. 


